
Euskal Curriculuma: XXI. Mendeko euskal herritarra helburu 

Ruben Iglesias San Sebastian 

UEU-ko euskal curriculuma batzordeko kide eta EHBE-ko partaidea 

Eskolak maiz XIX. mendeko edukiak irakasten ditu, XX. mendeko irakasleekin, XXI. mendeko ikasleei». Esaldi labur horretan garbi azaltzen da eskolaren krisia eta garai berrietara moldatu ezina. Izan ere, oro har, XIX. mendeko erakundea izanik, denbora horretan zehar nahiz eta gorabehera batzuk izan, oinarrizko trazotan ez da aldaketa nabarmenik eman.

 Halaxe, gure ikastetxeetan oraindik ere, «XIX. mendeko eduki teorikoak», hau da, egungo errealitatearekin harreman gutti dutenak eta, garrantzitsuagoa dena, egungo errealitatea interpretatzeko eta baldintzatzeko baliagarriak ez direnak jorratzen dira. Ikasleari eguneroko bizitzak sor diezazkiokeen arazoei aurre egiteko inolako trebetasunik eskaini gabe eta eskolaren eta gizarteko errealitatearen arteko disoziazioa eta distantzia areagotuz.Hala ere, zer irakasten den bezainbesteko garrantzia du,nola eta inplizituki nork irakasten duen. Pedagogikoki ere ez da inolako hausnarketarik eman azken urte hauetan, eta, oraindik ere, ikuspegi teknologikoa lehenesten da gure geletan, hau da, irakaskuntza memoristiko eta errepikakorra gainbaloratzen eta indartzen dira. Ikaslea objektu gisa irudikatzen delarik askotan, autoritarismoari bide emanez. Irakasle eta ikasleen arteko erlazioak hierarkikoak dira askotan.Garaia da ikasleei subjektu izaera aitortzekoa eta hezkuntzan euren interesak eta eskubideak bermatzen hasteko. XXI. mendeko pertsonak hezi behar ditugu, eta horretarako hezkuntzaren formulazioa birformulatu beharko dugu ikuspegi integratzaile eta global batetatik egituratuz eta hezkuntzako agenteen funtzioa birdefinituz.Orain arteko ibilbidean jauzi kualitatibo bat eman ahal izateko hezkuntzaren formulazio klasikoa moldatu beharko litzateke. Eduki teorikoak praktikan gauzatzera bideratuta irakatsi beharko lirateke. Horretarako, nahitaezkoa da ikasleari trebetasun edo abilezia batzuen jabe egiten laguntzea, esaterako, informazioa izatea bezain garrantzitsua da informazioa non eta nola bilatu jakitea. Era berean, informazioaren mende honetan, edukien kalitatea eta iturriak ebaluatzeko irizpideak finkatzea beharrezkoa izango dugu. Informazioa kritikoki interpretatu eta garatzeko gai izan beharko genuke, azkartasunaren eta bat-batekotasunaren aitzakian landu gabeko informazioa baita lehenesten dena. Era berean, etengabe ikasten eta formatzen joan beharko dugu ematen ari diren aldaketen, bereziki teknologikoak, itzalean eta, ondorioz, gizartean indargabetuak gera ez gaitezen. Beraz,eta Harold Benjaminek idatzi zuena plaza honetara ekarriaz, «sabrías que la esencia de la verdadera enseñanza es la intemporalidad, es algo que permanece a traves de las condiciones cambiantes, como una roca firmemente plantada en medio de un tumultuoso torrente».Ikaskuntzaren esentziaz garenean, zentzu platonikoan, leku partikularrak gainditzen, unibertsalak,diren gaitasunez ari gara, hots, bizitzeko beharrezkoak ditugun konpetentziez. Tokian tokiko edukiez eta egunerokotasunari loturik jakin beharreko estrategia ezberdinenetan oinarritu beharko lukete konpetentziek, aniztasuna eta berdintasuna bermatzeko. Bada, euskal curriculumaren diseinuan konpetentziei garrantzi kapitala ematea pozgarria ez ezik beharrezkoa dela irizten dut. Errealitatearen gordintasunak bidea ireki digu hezkuntzaren formulazio berriari ekiteko. XXI. menderako baliagarria izango den formulazioa behar dugu, teoria eta praxiaren dialektikaren baitan eman beharko dena. Objektu izatetik, historiaren subjektu izaterako jauzia eman behar da, horretarako, beharrezkoa izanik errealitatea modu kontzientean bizitzea eta errealitate bera baldintzatuko duten gaitasunak izatea.Ondorioz, Euskal Curriculuma etorkizunari begiratzen dion kultur ibilbidea izanik, aipatu gogoetaren zurrunbiloan eraikitzen ari da, hots, XXI. menderako egokia eta baliagarria izango dena eta XXI.mendeko euskal herritarra trebatzeko asmoarekin. Honen haritik, curriculumaren egituran zutabe nagusiak ez dira ezagutzak. Gizaki bezala (dimentsio guztietan) garatzeko gaitasunak dira curriculumaren oinarriak: konpetentziak. Egunerokoan sortzen zaizkigun arazoei erantzun bat emateko baliagarriak izango zaizkion gaitasunak ahalbidetu behar zaizkio ikasleari: errealitatea interpretatzeko, kritikatzeko, baldintzatzeko eta eraldatzeko. Hezkuntzak ekintzan, praktikan baitu xedea. Konpetentziak errealitate hurbilari lotzen zaizkio modu dinamikoan.Hezkuntzaren konpetentzia orokorrak finkatzeko, UNESCOko informea, J.Delorsek egina, izan da Euskal Curriculumaren bizkarrezurra. Bertan hezkuntzaren lau zutabeak finkatzen dira: ikasten eta pentsatzen ikasi, egiten eta ekiten ikasi, elkarrekin/besteekin batera bizitzen ikasi eta izaten ikasi. Delorsek hezkuntzaren lau zutabe definitzen dizkigu, XXI. mendeko pertsona modu egoki batean hezteko. Nolabait esateko, bizitzak aurrera egin ahala, pertsona bakoitzarentzat etorkizuneko ezagutzaren zutabeak izango diren konpetentzien ikasketetan oinarritu behar du hezkuntzak.Delorsek, komunikazioaren garrantzia, zehar moduan aipatzen badu ere, Euskal Curriculumean modu espezifiko batean lantzeko beharra nagusitzen da. XXI. mendeko euskaldunak komunikatzeko gaitasun anitzetan ere trebatua izan beharko baitu modu egoki eta eroso batean bizitzeko. 

Egitasmo hau bururaino eraman behar dugu. Teorikoki definitzearekin batera Euskal Herriko ikastetxe guztietara zabaldu behar dugu. Eta horretarako, guztion laguntza ezinbestekoa izango da, bai egitasmoari ekarpenak egiten, bai aplikazio momentuan. Izan ere, eta ez dezagun ahaztu, biharko Euskal Herriaz ari gara. 



